
	1.
	Կարգավորման ենթակա ոլորտի կամ խնդրի սահմանումը, առկա իրավիճակը և անհրաժեշտությունը

	
	ՀՀ կառավարության 2022թ. հոկտեմբերի 20-ի թիվ 1627-Ա որոշմամբ (այսուհետ՝ Որոշում) «Կարեն Դեմիրճյանի անվան մարզահամերգային համալիր» ՊՈԱԿ-ը վերակազմավորման ձևով վերակազմակերպվել է «Կարեն Դեմիրճյանի անվան մարզահամերգային համալիր» ՓԲԸ-ի (պետական գրանցումը կատարվել է 2023թ. փետրվարի 9-ին)։
Որոշման 3-րդ կետը սահմանում է, որ ՊՈԱԿ-ին անհատույց օգտագործման իրավունքով ամրացված` Հայաստանի Հանրապետություն, քաղ. Երևան, Կենտրոն Ծիծեռնակաբերդի զբոսայգում  գտնվող անշարժ և շարժական գույքը պետք է հետ վերցվի ՊՈԱԿ-ից և Հայաստանի Հանրապետության սեփականություն հանդիսացող՝ անշարժ և շարժական գույքը (համաձայն Որոշման N2 հավելվածի), 25 տարի ժամկետով, անհատույց օգտագործման իրավունքով հանձնվի «Կարեն Դեմիրճյանի անվան մարզահամերգային համալիր» ՓԲԸ-ին։ 
Որոշման 6-րդ կետի 1)-ին ենթակետի ա. պարբերության համաձայն՝ լուծվել են «Կարեն Դեմիրճյանի անվան մարզահամերգային համալիր» ՊՈԱԿ-ի հետ կնքած բոլոր անհատույց օգտագործման պայմանագրերը։ 
Որոշման 6-րդ կետի 2)-րդ ենթակետի համաձայն՝ բաժնետիրական ընկերության ստեղծումից հետո 2-ամսյա ժամկետում ընկերության հետ պետք է կնքվեր անշարժ գույքի և Որոշման N2 հավելվածի շարժական գույքի անհատույց օգտագործման տրամադրման պայմանագրեր։ Անհատույց օգտագործման պայմանագիր է կնքվել միայն TOYOTA COROLLA 1.6 GAS» («Տոյոտա Կորոլլա») մակնիշի և GAZ 14 CHAYKA մակնիշի տրանսպորտային միջոցների մասով (2023 թվականի մարտի 17-ին կնքված շարժական գույքի անհատույց օգտագործման թիվ 11/0023 պայմանագիր), իսկ մնացած գույքի մասով պայմանագրերը չեն կնքվել, քանի որ՝
- Շարժական գույքի մասով
Պետական գույքի կառավարման կոմիտեի և ՊՈԱԿ-ի միջև կնքած շարժական գույքի օգտագործման իրավունքով կնքված պայմանագրերը լուծելուց հետո՝ Կոմիտեի կողմից իրականացվել է ամբողջ գույքի գույքագրում, որն իրենից ներկայացնում է շուրջ 97000 միավոր գույք, որոնցից՝ շուրջ 78000 արագամաշ առարկաններ և պաշարներ (պահեստամասեր, տարբեր տեսակի ապակիներ, դետալներ, սալիկներ, փականներ, թիթեղներ, խոհանոցային և կենցաղային իրեր և այլն)։ Մարզահամերգային համալիրի տարածքի մեծությամբ և գույքի բազմազանությամբ ու ծավալներով պայմանավորված՝  գույքագրման աշխատանքները տևել են մի քանի ամիս։ Աշխատանքները բարդացել են նաև այն հանգամանքով, որ Մարզահամերգային համալիրը գերծանրաբեռնված է եղել տարբեր պետական, սպորտային, մշակութային միջոցառումների կազմակերպմամբ։ Համալիրի բնականոն գործունեությունը չխաթարելու նպատակով, ինչպես նաև անվտանգության նկատառումներից ելնելով՝ այդ օրերին դադարեցվել են գույքագրման աշխատանքները։
Գույքագրման աշխատանքների ավարտից հետո նախաձեռնվել է դուրսգրման աշխատանքներ։ Արագամաշ առարկանների և պաշարների այն մասը, որը հետագա օգտագործման համար պիտանի չէին (ջարդված, քայքայված, չորացած և այլն) դուրս են գրվել։      
Գույքագրման արդյունքների համաձայն՝ ՊՈԱԿ-ից հետ վերցված շարժական գույքը մեծամասամբ բարոյապես և ֆիզիկապես մաշված գույք է և գույքի գերակշիռ մասն իրենից ներկայացնում է պաշարներ, որոնք օգտագործվում են Մարզահամերգային համալիրի կարիքների համար։ Նշված գույքը գտնվում է Մարզահամերգային համալիրի տարածքում, գույքի ձեռքբերման տարեթվերից օգտագործվում է կառույցի կողմից, գույքի հիմնական մասի միջոցով կազմակերպվում են Մարզահամերգային համալիրում անցկացվող միջոցառումները։ 
Մարզահամերգային համալիրում իրականացված գույքագրման և դուրսգրման աշխատանքներով է պայմանավորված գույքի կազմի և թվաքանակի մասով առաջարկվող փոփոխությունները։ Գույքագրումը հնարավորություն է տվել լիարժեք պատկերացում կազմել շարժական գույքի մասին, որի արդյունքում էլ գտնում ենք աննպատակահարմար Կարեն Դեմիրճյանի անվան մարզահամերգային համալիրի կողմից օգտագործվող գույքը շարունակել հաշվառել Պետական գույքի կառավարման կոմիտեի հաշվեկշռում։   
Սույն նախագծով նախատեսվում է փոփոխություն կատարել Որոշման մեջ և շարժական գույքի մի մասը «Կարեն Դեմիրճյանի անվան մարզահամերգային համալիր» ՓԲԸ-ին օգտագործման իրավունքով հանձնելու փոխարեն՝ ամբողջ շարժական գույքը (բացառությամբ՝ 2 անվանում տրանսպորտային միջոցների, որոնց համար արդեն իսկ կնքվել է անհատույց օգտագործման պայմանագիր) հանձնել սեփականության իրավունքով (նվիրատվության պայմանագրով)։ 
- Անշարժ գույքի մասով
Որոշման 6-րդ կետի 2-րդ ենթակետով տրված հանձնարարականի կատարումն ապահովելու նպատակով համապատասխան պայմանագրի նախագիծ նախապատրաստելու համար անհրաժեշտ է եղել ՀՀ կադաստրի կոմիտեից ստանալ անշարժ գույքի միավորի և դրա նկատմամբ գրանցված իրավունքների և սահմանափակումների վերաբերյալ միասնական տեղեկանք, որն Մարզահամերգային համալիրի կողմից ձեռք է բերվել։ 
Որոշման 6-րդ կետի 2-րդ ենթակետի հիմքով նախապատրաստված՝ անշարժ գույքի անհատույց օգտագործման պայմանագրի նախագիծը և կից փաստաթղթերը, նախքան Որոշման 6-րդ կետի 2-րդ ենթակետով սահմանված ժամկետի ավարտը՝ 06.03.2023 թվականին ներկայացվել է «Երևան» նոտարական տարածքի համապատասխան նոտարին՝ այն ուսումնասիրելու և պայմանագրի կնքման հետագա գործընթացը կազմակերպելու նպատակով։ Սակայն փաստաթղթերն ուսումնասիրելուց հետո, նոտարի կողմից 06.03.2023 թվականին ստացվել է գործարքը նոտարական կարգով չվավերացնելու բանավոր մերժում, այն պատճառաբանությամբ, որ թիվ ՄՏ-27022023-01-0356 միասնական տեղեկանքում արդեն իսկ գրանցված է վարձակալություն, իսկ Որոշման 3-րդ կետով սահմանվել է անհատույց օգտագործման հանձնել ամբողջ անշարժ գույքը։ 
Որոշման 6-րդ կետի 2-րդ ենթակետով սահմանված ժամկետի ավարտից հետո՝ Մարզահամերգային համալիրի կողմից ձեռքբերված երկրորդ` 17.04.2023 թվականին տրված թիվ ՄՏ-17042023-01-0032 միասնական տեղեկանքը (որը բովանդակային առումով չի տարբերվել նախորդ տեղեկանքից)` համապատասխան փաստաթղթերից կազմված գործի փաթեթը ևս մեկ անգամ ներկայացվել է նոտարի ուսումնասիրմանը, ով վերահաստատելով նախկինում՝ 06.03.2023 թվականի բանավոր մերժումը, 21.04.2023 թվականին տրամադրել է գրավոր մերժում՝ գործարքը նոտարական կարգով չվավերացնելու վերաբերյալ։
Հարկ ենք համարում նշել, որ Հայաստանի Հանրապետության կառավարության 2019 թվականի սեպտեմբերի 12-ի «Կարեն Դեմիրճյանի անվան մարզահամերգային համալիր» պետական ոչ առևտրային կազմակերպությանը մեկ տարվանից ավելի ժամկետով վարձակալության պայմանագիր կնքելու թույլտվություն տալու մասին» թիվ 1207-Ա որոշման հիման վրա՝ 03.10.2019 թվականին «Կարեն Դեմիրճյանի անվան մարզահամերգային համալիր» ՊՈԱԿ-ի և «Հայր և որդի Երեմյաններ» ՍՊԸ-ի միջև 776 քմ մակերեսով տարածքի նկատմամբ նոտարական վավերացմամբ կնքվել է վարձակալության պայմանագիր՝ 10 տարի ժամկետով, ամսական՝ 3 000 000 ՀՀ դրամ վարձավճարի չափով։ Վարձակալության պայմանագրից ծագող իրավունքները ստացել են պետական գրանցում։
Նոտարի կողմից պայմանագիրը վավերացնելու մերժումը ստանալուց հետո քննարկում է կազմակերպվել Պետական գույքի կառավարման կոմիտեի աշխատակիցների և նոտարական պալատի նախագահի հետ, որի ժամանակ արձանագրվել է, որ կնքած վարձակալության պայմանագիրը խոչընդոտ չէ անշարժ գույքը «Կարեն Դեմիրճյանի անվան մարզահամերգային համալիր» ՓԲԸ-ին օգտագործման իրավունքով տրամադրելու պայմանագիրը կնքելու հարցում։ Միակ խոչընդոտը Որոշման 6-րդ կետի 2-րդ ենթակետով սահմանված ժամկետի խախտումն է, որի վերանայման դեպքում հնարավոր կլինի կնքել օգտագործման իրավունքով պայմանագիրը։
Որոշման 6-րդ կետի 2-րդ ենթակետի պահանջի կատարման ժամկետը բաց է թողնվել անշարժ գույքի անհատույց օգտագործման պայմանագիրը կնքելու վերաբերյալ նոտարի կողմից  տրված գրավոր մերժման, ինչպես նաև շարժական գույքի գույքագրման աշխատանքներն ամբողջ ծավալով ավարտված չլինելու պատճառով։
Սույն նախագծով նախատեսվում է փոփոխություն կատարել Որոշման 6-րդ կետի 2-րդ ենթակետում՝ ընկերության ստեղծումից հետո 2-ամսյա ժամկետը փոխարինելով մեկ տարվա ընթացքում։ 

	2.
	Իրավական ակտի նախագիծը մշակող պատասխանատու մարմինը

	
	Նախագիծը մշակվել է Պետական գույքի կառավարման կոմիտեի կողմից

	3.
	Լրացուցիչ ֆինանսական միջոցների ահրաժեշտության և պետական բյուջեի եկամուտներում և ծախսերում սպասվելիք փոփոխությունների մասին 

	
	Նախագծի ընդունումը լրացուցիչ ֆինանսական միջոցների ահրաժեշտություն և պետական բյուջեում ծախսերի և եկամուտների էական ավելացում կամ նվազում չի նախատեսում

	4.
	Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին տեղեկանք

	
	Նախագծի ընդունումը այլ իրավական ակտերում փոփոխություններ կատարելու անհրաժեշտություն չի առաջացնի:

	5.
	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, ՀՀ կառավարության 2021-2026թթ. ծրագիր, ոլորտային և /կամ այլ ռազմավարություններ

	
	- պետական գույքի արդյունավետ տնօրինում։



